
Dərslikdə avtomobil yük daşımalarına aid olan geniş material tədris 

proqramına uyğun şəkildə verilmişdir. Dərslik yükşünaslıq, avtonəqliyyat vasitələri  və onlardan istifadə,  yük daşımalarının təşkili, magistral avtomobil daşımaları, yük daşımalarının texnologiyası, yük daşımalarının idarə edilməsi, nəqliyyat ekspedisiya xidməti və yük  çatdırılması sistemlәrinin nəqliyyat loqistik layihələndirilməsi bölmələrini əhatə edir. 

Dərslik «Nəqliyyatda daşımaların və idarəetmənin təşkili» ixtisası üzrə təhsil alan ali məktəb tələbələri, həmçinin avtomobil nəqliyyatının mühəndis – texniki işçiləri üçün nəzərdə tutulmuşdur. 

Cəhalət və nadanlıqla danışmaqda 

xeyir olmadığı kimi hikmət və 

elmlə susmaqda da xeyir yoxdur. 

Nəhcül – Bəlağə 
giriş 

Avtomobil nəqliyyatı özünün xas olduğu bir sıra xüsusiyyətinə görə müasir həyatın bütün sahələrinə sirayiş etmişdir. İnsan  istər şəhər, istərsə də kənd yerində bütün ömrü boyu hər hansı digər nəqliyyat növündən istifadə etmədən rahat şəkildə yaşaya bilər. Lakin bunu avtomobil nəqliyyatı barəsində demək olmaz və məhz bu səbəbdən də Yer üzündə avtonəqliyyat vasitələrinin sayı durmadan artmaqdadır. 

Bəzi qiymətləndirmələrə görə əgər əhalinin sıxlığı Yaponi​yada, Belçikada, Hollandiyada olduğu kimi götürülərsə Yerdə 15 – 20 mlrd. adam  yerləşə bilər. ABŞ ekoloqlarının fikrinə görə insanın fəaliyyəti üçün hər adama 2 ha torpaq lazımdır, bundan 0,2 ha əhalinin yerləşməsi və sənaye tələbatları, 0,6 ha qida istehsal edilməsi, 1,2 ha isə aktiv istirahət üçün nəzərdə tutulur. Bu qiymətlərlə bizim planetin əhali tutumu 5 mlrd. – a yaxındır. 

Planetin əhali tutumuna uyğun olaraq onun nəqliyyat tutumu anlayışı da istifadə edilir. Nəqliyyat tutumu dedikdə ekoloji tarazlığın pozulmaması şərti ilə baxılan ərazinin saxlaya biləcəyi avtonəqliyyat vasitələrinin sayı və onlara uyğun infrastrukturun maksimal ölçüsü başa düşülür. Alimlərin fikrinə görə Yer kürəsində hal – hazırda olan nəqliyyat vasitələrinin sayı onun nəqliyyat tumununa çox yaxınlaşmışdır. 

Nəqliyyatın ekoloji tarazlığı pozmasının qarşısını almaq məqsədilə elmi tədqiqatlar alternativ enerji mənbələrinin işlənilməsi, alternativ yanacaq işlədən mühərriklərin və yeni nəqliyyat vasitələrinin yaradılması, səs – küydən müdafiə  və  s. istiqamətlərində aparılmalıdır. Bu istiqamətlərdən ən önəmlisi isə yerdəyişmələrin optimallaşdırılmasıdır. Yük və sərnişin yerdəyişmələrinin optimallaşdırılması süni intellek yaradılması sahəsində olan elmi və mühəndis işləri ilə  bağlıdır. Bu işlərin tətbiqi yük daşımalarının təşkili və yerinə yetirilməsi sahəsində elmi – texniki tərəqqinin sürətlənməsinə böyük töhfə verməlidir.  Yerdəyişmələrin optimallaşdırılması tələb olunan yük daşımaları həcmini nəqliyyat vasitələrinin sayını artırmadan yerinə yetirmə​yə imkan verməlidir. Yük daşımalarının optimallaşdırılmasında, başqa sözlə yük yerdəyişmələrinin ən sərfəli variantlarla, nəqliyyat vasitələrinin işindən tam səmərəli istifadə etməklə yerinə yetirilməsində «Nəqliyyatda daşımaların və idarəetmənin təşkili» ixtisası üzrə hazırlanan mütəxəssislərin rolu böyükdür. 

Avropanın bir sıra ölkələrində ölkədaxili nəqliyyat işinin əsas hissəsi avtomobil nəqliyyatının payına düşür, məsələn, İrlandiya (90), Böyük Britaniya (83%), Danimarka (72%), Finlandiya (68%), Fransa (59%) və s. Bu göstərici Azərbaycan Respublikasında təxminən 48,7 %  - dir. 

Son illər respublikamızın sürətli iqtisadi inkişafı özünü nəqliyyatın işində də göstərir. Bunu avtomobil nəqliyyatının işinin beş illik dinamikası daha yaxşı əks etdirir. 2003 – cü ildə respublikamızda nəqliyyat və qeyi – nəqliyyat sektorunda avtomobil nəqliyyatı ilə 71,7 mln. ton yük daşınmışdırsa, bu rəqəm 2007 – ci ildə 96,6 mln. ton  olmuşdur. Uyğun olaraq yük dövriyyəsi 2003 – cü ildə 6,5 mlrd. t(km, 2007 – ci ildə 9,5 mlrd. t(km olmuşdur. Nəqliyyat sektrunda bir ton yükün orta daşıma məsafəsi 5 il ərzində 6,2 km artmışdır. 

İnkişaf etmiş ölkələrin təcrübəsi göstərir ki, 200 km – ə qədər məsafələrdə yükü avtomobil nəqliyyatı ilə dəmiryol – avtomobil qarışıq rabitəsindən 12 dəfə, birbaşa dəmir yolu rabitəsindən isə 5 dəfə tez çatdırmaq olar. 500 km məsafədə isə bu rəqəmlər uyğun olaraq 7 və 3 – dür. Müəyyən olunmuşdur ki, böyük yük götürmə qabiliyyətli avtomobillərin istifadə edilməsi hesabına avtomobil nəqliyyatının tətbiqi 300 – 400 km və daha çox məsafələrdə səmərəlidir. Bunlar nəzərə alınarsa, nisbətən kompakt ərazidə yerləşmiş Azərbaycan respublikasında avtomobil nəqliyyatının inkişafı digər nəqliyyat növlərinə nisbətən prioritet istiqamət kimi qəbul edilməli və bu nəqliyyat növü üzrə bakalavr və magistrlərin hazırlanmasına xüsusi fikir verilməlidir. 

«Avtomobil yük daşımaları» kursu «Nəqliyyatda daşımaların və idarəetmənin təşkili» sahəsində hazırlanan bakalavr və magistrantlar üçün əsas ixtisas fənlərindən biridir. Fənnin məqsədi bazar iqtisadiyyatı şəraitində müxtəlif yük növlərinin daşınması zamanı nəqliyyat prosesinin səmərəli təşkili və idarə edilməsi sahəsində  tələbələrdə elmi və professional bilik və vərdişlərin aşılanmasıdır. Fənnin öyrənilməsi prosesində tələbə  yükşünaslıq, yük avtonəqliyyat vasitələri və onlardan istifadə, yük daşımalarının təşkili, magistral avtomobil daşımaları, yük daşımalarının texnologiyası, yük daşımalarının idarə edilməsi, nəqliyyat ekspedisiya xidməti və yük  çatdırılması sistemlәrinin nəqliyyat loqistik layihələndirilməsi kimi bölmələrlə tanış olmaq imkanı əldə edəcəkdir. 

Dərsliyin yazılmasında qarşıya qoyulan məqsədlərdən biri də yük daşımaları sahəsində dünyada toplanmış təcrübəni mümkün qədər ümumiləşdirmək və bu sahədə əmək fəaliyyəti ilə hal - hazırda və gələcəkdə məşğul olacaq mütəxəssislərin praktik fəaliyyətində onlara bilavasitə köməkçi rolunu oynaya biləcək bir stolüstü vəsait hazırlamaq olmuşdur.

Dərslik barəsində irad və təkliflərini bildirəcək oxucuya müəllif qabaqcadan öz təşəkkürünü bildirir.      
Birinci hissə 

Yükşünaslıq
İstənilən məhsul istehsal yerindən istehlak yerinə çatdırıldıqdan sonra istehlaka hazır olur. Yük nəqliyyatında əmək obyekti yükdür. Bu obyekt nəqliyyat işçilərinin əməyi hesabına özünün fəzaca yerləşməsini dəyişir. Yük, qorunmuş halda, qoyulmuş vaxtda, lazımi sürətlə və ətraf mühitə zərər vermədən daşınmalıdır.

Hər bir ölkədə külli miqdarda material resursları daşıma prosesində yük kimi iştirak edir. Nəqliyyatda yükün qorunması problemi bütün xalq təsərrüfatı üçün mühüm əhəmiyyət kəsb edir. Bəzi nəqliyyat növlərində daşıma zamanı aqressiv amillərin təsiri nəticəsində yükün xarab olması və zədələnməsindən yaranan itkilər ümumi itkilərin 30 % - nə qədər olur. Məsələ təkcə itkilərlə qurtarmır. Yük çox zaman ətraf mühit və nəqliyyat vasitəsində olan insanlar üçün təhlükə mənbəyinə çevrilir. Daşınan yüklərin xassələrinin, onların ətraf mühit ilə qarşılıqlı təsiri zamanı yarana bilən situasiyaların qabaqcadan məlum olması belə təhlükə mənbəyi ilə davranmanı asanlaşdırır, həmçinin itkilərin qarşısını almağa şərait yaradır. 

Hər bir magistral nəqliyyat növündə yükün yük kütləsi kimi yolda olma vaxtı müxtəlifdir. Yükün yolda olma vaxtı artdıqca onun daşıma prosesinə təsiri də artır. Bu baxımdan yüklərin xassə və xüsusiyyətlərinin öyrənilməsi bütün nəqliyyat növlərində vacibdir. Avtomobil nəqliyyatının magistral yük daşımalarındakı rolunun artması son illər yürüdülən nəqliyyat dəhlizləri siyasəti ilə bağlıdır. Əvvəl Avropada, onun ardınca digər qitələrdə nəqliyyat dəhlizlərinin yaradılması, onların bir – biri ilə bilavasitə əlaqələndirilməsi avtomobil nəqliyyatı ilə yüklərin birbaşa daşımalar halında daha uzaq məsafələrə nəql edilməsinə imkan yaradır. 

Bütün nəqliyyat növlərinin istehsal sahələrinin vahid işinin material əsasını yük təşkil edir. Xalq təsərrüfatında yükün olması nəqliyyatın özünün mövcudluğuna haqq qazandırır. Yüklərin qorunmaması və insan tələfatı ilə nəticələnən iri qəzaların əsas səbəblərindən bir yüklərin spesifik xassələrinin, onlarda gedən istilik - fiziki, biokimyəvi, hiqroskopik və digər proseslərin nəzərə alınmaması və ya onları bilməməkdir.

1.1. yükün nəqliyyat vəziyyəti 
və  nəqliyyat xarakteristikası
İstehsal – nəqletmə – istehlak iqtisadi tsiklinin müxtəlif mərhələlərində əməyin nəticəsi hər dəfə yeni keyfiyyətdə təqdim olunur. Birinci (istehsal) mərhələdə ictimai əməyin maddi nəticəsi dəyər və həm də istelak dəyərinə malik olan məhsuldur. Məhsulun hamısı və ya müəyyən hissəsi başqa yerdə satış və ya istehlak olunmaq üçün istifadə  olunur. Bu halda ona mal kimi baxılır. İkinci mərhələdə, məhsulun fəza yerdəyişməsinə uğraması üçün nəqliyyata verilməsi anından o yeni keyfiyyət kəsb edir -  məhsul yük olur, yəni nəqletmə obyektinə çevrilir. Üçüncü mərhələdə istehlak dəyərinin xırıd olunmasında yük yenidən məhsul rolunu oynayır. 

Nəqliyyatda bütün əşya və materiallar nəqletməyə təqdim olunduğu andan yük alana təhvil verilmə anına kimi yük adlanırlar.

Məhsulun dəyəri onun hazırlanması və nəql edilməsinə çəkilən xərclərin cəmindən ibarətdir. Məhsulun lazımi dəyərə malik olması üçün müəyyən keyfiyyətə malik olması tələb olunduğu kimi, onun nəql edilməsi də tələb olunan keyfiyyətdə yerinə yetirilməlidir. İstənilən məhsulun nəqliyyata gələnə qədər malik olduğu xassələr toplusu, yəni keyfiyyəti nəqletmə prosesində dəyişilməməlidir, hər ehtimala qarşı istehlakçı nöqteyi – nəzərindən pisləşməməlidir. 

Yükün yerdəyişməsi prosesində əsas iştirakçılar yükü istehsal və istehlak edənlər yox, yük sahibi və daşımaçılardır. Yükün nəql edilməsi onun dəyərini artırdığından həmişə çalışırlar ki, nəqliyyat xərclərinə qənaət olunsun. Məlumdur ki, bu qənaət  yükün qorunması, vaxtında və təhlükəsiz çatdırıl​ma​sı​na  zərər vurmaq hesabına olmamalıdır. Keyfiyyətsiz çatdırılmış yük nəinki nəqliyyatın əməyini bada verir, həmçinin məhsulun başlanğıc dəyərini də aşağı salır.

Məhsulun istehlak dəyərini səciyyələndirən bütün faydalı xassələri iqtisadi tsiklin başlanğıc və son mərhələlərində əhə​miy​yət kəsb edir. İqtisadi tsiklin aralıq mərhələsində, məhsul yük kimi qəbul olunduqda onun əksər istehlak xassələri nəqletmə prosesinə təsir etmədiyindən arxa alana keçir. Ön plana məhsu​lun nəql edilməsi prosesi ilə bağlı xassələr çıxır və onlar yükün nəqliyyat xarakteristikasını təşkil edirlər. Yükün nəqliyyat xarakteristikası dedikdə malın nəql edilməsi prosesi ilə bağlı olan xassələrinin məcmusu başa düşülür. Yükün nəqliyyat xarak​teris​ti​ka​sına onun fiziki – kimyəvi, həcmi – kütlə göstərici​ləri, tarası, qablaşdırılması, saxlanma, boşaldıb - yükləmə və daşıma rejim​ləri daxildir. Yükün nəqliyyat xarakteristikası təkcə onun özünün xassələrindən yox, həm də onun tara və qablaşdırılmasının parametr​lə​rindən  asılıdır. Yükün nəqliyyat xarakteristikası onun daşıma, boşaldıb - yükləmə və saxlanma rejimlərini, həmçinin bu əməliy​yat​ları yerinə yetirən texniki vasitələrə olan tələbləri müəyyən edir. Nəqliyyat  xarakteristikaları daşıma prosesinin təkmil​ləş​di​ril​məsi və optimallaşdırılması məsələlərinin: hərəkət tərkibinin, anbar qurğularının, yüklərin paketləşdirilməsi vasitələrinin və onla​rın daşıma şərtlərinin seçilməsi və s. həllində istifadə  edilir.  Yükün nəqliyyat xarakteristikasında olan hər hansı kiçik dəyişik​lik daşıma prosesinin texniki və ya texnoloji elementlərinin bir və ya bir neçəsinin dəyişilməsinə gətirib çıxarır. Məsələn, sementin açıq şəkildə daşınmasından tarada daşınmasına keçid daşımada digər növ hərəkət tərkibinin, anbarların, yükləmə - boşaltma işləri​nin mexanikləşdirilmə vasitələrinin və paketləşdirmə vasitələrinin istifadə  edilməsini tələb edir. 

Yük daşımalarının səmərəli texnoloji proses​lərinin işlənilməsi lazım olan hallarda nəqliyyat xarak​te​ris​ti​kasının ayrı – ayrı elementlərinin: kütlənin, tara və qablaşdırmanın növünün, yük yerlərinin xətti ölçülərinin, rütu​bə​tin və s. dəyişməsini nəzərdə tutur.

Yükün nəqliyyat xarakteristikasının konkret keyfiyyət və kəmiyyət göstəricilərinin məcmusu onun nəqliyyat vəziyyəti adlanır. Yükün qorunması və nəqletmənin təhlükəsizliyi onun daşımaya nəqliyyat vəziyyətində təqdim olunub-olunmamasın​dan çox asılıdır. Yük o zaman nəqletdiriləbilən sayılır ki, daşımaların şərtlərinə və standartlara, düzgün taraya, qablaşdırmaya, surğuca, kilidə, nəzarət lentlərinə və markalanmaya qoyulan tələblərə cavab versin, nəmliyin, kənar iy və qoxuların təsirindən etibarlı qorunsun və onun xarab olmasına dəlalət edən əlamətləri olmasın. 

1.2. yüklərin təsnifatı
Daşıma zamanı yüklərin qorunmasını, onların hərəkət tərkibinə və hərəkət tərkibinin onlara uyğunlaşmasını təmin etmək məqsədi ilə  yüklərin təsnifatı hazırlanır. Ayrı – ayrı nəqliyyat növlərində istifadə  olunan təsnifat  müxtәlifdir.

Avtomobil nəqliyyatında istifadə  olunan təsnifat aşağıdakı kimidir. 

Xalq təsərrüfatı sahə əlamətinə görə yüklər aşağıdakı kimi təsnif olunurlar:

Sənaye (filiz, kömür, neft, metal, sənaye məmulatları, meşə materialları və s.);

kənd təsərrüfatı (taxıl, süd, tərəvəz, meyvə, pambıq, mal-qara və s.);

tikinti (beton, sement, dəmir - beton, qum, daş, pəncərə və qapı məmulatları, panellər, tikinti blokları və s.);

ticarət (ticarət şəbəkəsinə və mağazalardan istehlakçılara çatdırılan ərzaq məmulatları və sənaye malları, ictimai iaşə müəssisələri üçün olan yüklər və s.);

digər yüklər (zibil, torpaq, donuşluq zamanı yollara səpmək üçün duz, qar, ərzaq tullantıları, geri qaytarılan ağac və yumşaq taralar, sərgilər üçün olan yüklər, baqaj, maklatura, arxiv materialları və s.).

Avtomobil nəqliyyatı ilə daşınan yüklərin təxminən 35 % - i sənaye, 33 % - i tikinti, 23 % - i kənd təsərrüfatı, 5 % - i ticarət və 4 % - i isə digər yüklərdir.

Avtomobil nəqliyyatı ilə daşımaların illik və kvartal planlaşdırılması üçün yüklər aşağıdakı siniflərə bölünürlər:

1. Neft və neft məhsulları. 2. Daş  kömür. 3. Koks.             4. Də​mir və manqan filizləri. 5. Əlvan və kükürdlü filizlər. 6. Qara me​tallar. 7. Meşə yükləri. 8. Kimyəvi və mineral gübrələr. 9. Çö​rək yükləri, o cümlədən taxıl, un, çörək və çörək məmülatları.           10. Se​ment. 11. Tikinti yükləri, o cümlədən kərpic. 12. Sənaye yükləri və qəliblik materiallar. 13.  Dənəvər şlak. 14. Açıq şəkildə çıxarılan süxurlar. 15. Pambıq. 16. Süd və heyvan yağı. 17. Araq – şərab məmulatları. 18. Digər ərzaq malları. 19. Xalq islehlakı malları. 20. Konteynerlərdə daşınan yüklər. 21. Digər yüklər.

Göndərişin ölçüsünə görə yüklər aşağıdakı kimi təsnif edilir:

- kiçik partiyalı. Birdəfəyə müəyyən yük alan üçün komplektləşdirilən, kütləsi 5 t – a kimi və həcmi kuzanın tutu​mun​dan az olan yüklər;

- adi partiyalı. Birdəfəyə müəyyən yük alan üçün komplektləşdirilən, kütləsi ümumi təyinatlı yollara buraxılan  avtomobil qatarının mümkün yük götürmə qabiliyyətini aşmayan (praktiki olaraq 5 t – dan 30 t – a kimi) yüklər;

kütləvi (kütləsi 30 t – dan yuxarı olan). Daşınması müəyyən yük alan üçün birdəfəyə nəzərdə tutulan,  miqdarı avtomobil qatarlarının yük götürmə qabiliyyətinin yuxarı həddindən artıq olan yüklər (açıq mədən işlərində torpaq, xırmanlardan elevatorlara daşınan taxıl, qurutma məntəqələrindən pambıq zavodlarına daşınan pambıq, istilik elektrik stansiyaları üçün nəzərdə tutulan daş kömür, yol tikintisi üçün karxana materialları, bəndlərin tikintisi üçün beton və s.).

Taranın növünə görə yüklər aşağıdakılara bölünür:

- tarasız (qum, gil, daş materialları, dəyirmi meşə mate​ri​al​ları, filiz və s.);

taralı (taraya və ya supertaraya, yəni ikiqat taraya yığıl​mış). Supertaraya misal olaraq süd bütılkaları yığılan yeşiyi, kar​ton qutuya yığılmış məmulatların yığılması üçün yeşikləri və s. göstərmək olar.

Yükləmə – boşaltmanın təşkili əlamətinə görə yüklər ədədi (miq​darı sayılmaqla təyin edilən), qalaq (üst – üstə qalalanmış şəkil​də daşınan), tökülən (adətən, özüboşaldanlarla daşınan) və süzülən (adətən, sisternlərlə və ya hermetik tara ilə daşınan) olurlar.

Bir yük yerinin kütləsinə görə yüklər aşağıdakılara ayrılırlar: 

normal kütləli ədədi yüklər (250 kq – a, diyirlənən yüklər üçün 500 kq – a qədər);

artırılmış kütləli yüklər (250 kq – dan, diyirlənən yüklər üçün 500 kq – dan 30 t – a kimi);

ağır çəkili yüklər (kütləsi 30 t – dan çox olan bölünməz ədədi yüklər).

Ölçülərinə görə yüklər ümumi təyinatlı yollarda daşınmağa buraxıla bilən normal  ölçülü və iri qabaritli, yəni qabarit ölçülərindən biri buraxıla bilən ölçülərdən – eni 2,5 m, avto​mo​bil​lə birlikdə nəqliyyat vəziyyətində hündürlüyü 4,0 m, uzunluğu kuzanın arxa bortundan 2 m kənar – artıq olan yüklərə bölü​nür​lər. 

Qorunma dərəcəsinə görə yüklər üç kateqoriyaya bölünürlər: 

xüsusi qorunma şəraiti tələb edən (partlayış və od təh​lü​kəli yüklər, şüşə, elektron cihazlar); 

qorunma şəraiti tələb edən (maşınqayırma məmulatları, mebel, tikinti konstruksiyaları); 

qorun​ma tələb etməyən (torpaq, qum, metallar və s.).

Daşıma zamanı  kuzanın buraxılabilən maksimal şaquli (vertikal) təcili birinci kateqoriya yüklər üçün 9 m/san2, ikinci kateqoriya yüklər üçün 9 – 15 m/san2, üçüncü kateqoriya üçün isə 15 – 21 m/san2 olmalıdır.

Hazırlıq, saxlanma, yükləmə, daşıma və boşaltma zamanı nəzərə alınan spesifik xassələrinə görə tez xarab olan, adi, antisanitar (zibil və s.) və diri halda daşınan (mal – qara, quşlar, balıq, arılar və s.) yüklər vardır.

Təhlükəlilik dərəcəsinə görə yüklər dörd qrupa bölünür: 

1) az təhlükəli (tikinti materialları, ərzaq məhsulları, səna​ye malları); 
2) ölçülərinə görə təhlükəli (nəqliyyat vasitəsinin əsas qaba​ri​tindən çıxan detalları olan iri qabaritli yüklər); 
3) tozlanın və qaynar (sement, mineral gübrələr, isti asfalt, qızdırılmış bitum); 
4) təhlükəli.

Yükləmə – boşaltma, daşıma və saxlanmanın sərt qayda​la​rın​​dan kənara çıxma zamanı əhaliyə, heyvanlara, hərəkət tərkibinə, tikililərə, yollara göstərdiyi zərərli təsirlərə görə təhlükəli yüklər doqquz sinfə ayrılır: 

1 – partlayıcı maddələr;        

2 – sıxılmış, maye və təzyiq altında mayeləşən qazlar; 

3 – tez alışan maye və maye qarışıqları, həmçinin qapalı qabda özündən tez alışan (alışma temperaturu müsbət 610C və aşağı) buxar ayıran, tərkibində bərk maddələrin məhlul və ya suspenziya şəklində olduğu mayelər; 

4 – daşıma zamanı sürtünmə, nəmliyin udulması, öz – özünə baş verən kimyəvi çevrilmələr, həmçinin qızma, nəticəsində kənar alışdırma mənbələrindən alışa bilən tez alışan maddə və materiallar; 

5 – rahat oksigen ayıra bilən oksid​ləş​dirici maddələr və üzvi turşular; 

6 -  zəhərli və infeksion mad​də​lər; 
7 – radioaktiv maddələr; 
8 – yeyici və korrozion mad​də​​lər; 
9 – nəqletmə zamanı müəyyən daşıma və saxlanma qaydaları tələb edən az təhlükəli maddələr.

Avtomobilin yük götürmə qabiliyyətindən istifadə şəraitinə görə yüklər elə siniflərə bölünürlər ki, yük götürmə qabiliyyətindən istifadə  əmsalının aşağıdakı qiymətlərini təmin edə bilsinlər: 1) 1,0; 2) 0,71 – 0,99; 3) 0,51 – 0,7; 4) 0,41 – 0,5.

Yükün sinfi təkcə onun fiziki xassələri ilə yox, həm də qablaşdırılma üsulu ilə də müəyyən edilir. Eyni yük müxtəlif qablaş​dırılma şəraitində müxtəlif siniflərə aid edilə bilər.

Yük götürmə qabiliyyətindən istifadə  əmsalının 0,4 – dən aşağı  qiymətlərini təmin edən yüklərin daşınma xərcləri nəqliyyat təşkilatı və yük göndərənin xüsusi razılığı ilə müəyyən olunur.

Avtomobilin yük götürmə qabiliyyətinin istifadə olunması həmçinin nəqliyyat vasitələrinin xarakteristikalarından da asılıdır.

1.3. Yüklərin xassə və keyfiyyətlərini müəyyən edən amillər
Nəqletmə və saxlanma zamanı yükün kütləsində kəmiyyət və keyfiyyət dəyişikliyi baş verə bilər. Adətən, bu dəyişikliklər kənar amillərin təsiri ilə izah olunur. Bu amillərə yükün ətraf mühitlə qarşılıqlı təsiri, hərəkət və yükləmə - boşaltma işlərinin yerinə yetirilməsi zamanı yükə olan mexaniki təsirlər, hərəkət tərkibinin kuzası və anbar qurğularının nasazlıqları aid edilə bilər.

Yüklərin keyfiyyətinə havanın rütubəti, temperaturu və qaz tərkibi, tozluluğu, mikrobioloji orqanizmlərin mövcudluğu və işıq böyük təsir edir. Göstərilən amillərin təsiri ilə yüklərdə müxtəlif biokimyəvi, fiziki - kimyəvi və bəzi məhsul növlərinə xas olan mikrobioloji proseslər baş verir.

Havanın tərkibində nisbətən sabit, komponentlərdən başqa su buxarları, mikroorqanizmlər, asılı vəziyyətdə olan toz hissəcikləri də vardır. 

Texnikada normal barometrik təzyiq 101,325 kPa (1 atm) olarkən temperaturu 

, nisbi rütubəti 70 %  olan hava  standart atmosfer adlandırılır. Normal şərait dedikdə isə 00C və 101, 325 kPa təzyiq başa düşülür. 

Havanın rütubəti yüklərin keyfiyyətinə  xeyli təsir göstərir. Quru hava yükün qurumasına səbəb olur və bəzi yüklərin (dəri, sap, quru balıq və s.) texnoloji xassələrini və xarici görünüşünü pisləşdirir. Rütubətli hava kiflənməyə və məhsullarda çürümə prosesinin inkişafına səbəb olur, yükün kütləsində (taxıl, quru dəri, ət məhsulları və s.) öz - özünə qızmaya və nəticədə, məhsulun xarab olmasına gətirən biokimyəvi prosesləri aktivləşdirir.

Yüklərə olan mexaniki təsirlər statik və dinamik yüklər (zərbələr) şəklində olur.

Statik təsirlərin maksimal qiyməti üst – üstə yığılmış yüklərin aşağı sıralarında hiss edilir. Bu yuxarı yığılmış yüklərin təsiri ilə izah olunur.

Dinamik zərbələr ayrı – ayrı yük yerləri müəyyən hündürlükdən düşdükdə, yükləmə - boşaltma işləri yerinə yetirilərkən yüklər bir – birinə dəydikdə, manevrlər zamanı yükün kuzaya çırpılmasında, hərəkət tərkibinin, xüsusilə nahamar yolla, hərəkətində yaranan titrəyişlər və yırğalanmalar zamanı yaranır.

Ətraf mühitlə qarşılıqlı təsir heyvani və bitki mənşəli yüklərdə müxtəlif biokimyəvi proseslərin getməsinə səbəb olur. Bu proseslərdən avtoliz, tənəffüs, yetişmə, nəmliyin itirilməsi, tərləmə və cücərmə məhsulun özündə baş veren proseslər nəticəsində yaranırsa, çürümə, qıcqırma və kiflənmə isə müxtəlif mikroorqanizmlərin fəaliyyətinin nəticəsidir. 

Avtoliz ət və tütün məmulatlarında, un və bəzi digər yüklərdə müşahidə olunur və məhsulda olan zilal, karbohidrat və yağların parçalanması nəticəsində onun toxumalarının həll olunmasından ibarətdir. 

Tənəffüs prosesi canlı orqanizmlər hesab olunan bitki mənşəli yüklər (taxıl, tərəvəz, meyvə və s.) üçün xarakterikdir. Tənəffüs zamanı karbohidratların, yağların və digər üzvi birləşmələrin oksigenlə oksidləşməsi prosesi gedir. Məhsulun  temperatur və nəmliyi artdıqca tənəffüsün intensivliyi çoxalır. Oksidləşmə və üzvi birləşmələrin parçalanması prosesi istiliyin ayrılması ilə müşaiət olunur ki, bu da öz – özünə qızmaya, öz – özünə alışmaya və nəticədə, məhsulun xarab olmasına gətirib çıxarır. Tənəffüs intensiv getdikcə üzvi maddələrin itirilməsi sürətlənilr və məhsulun ərzaq kimi qiyməti aşağı düşür. Ətraf şəraitdən tənəffüsə ən çox təsir edəni temperaturdur. Məsələn, temperaturun cəmi 

 yüksəlməsi çuğundur köklərində tənəffüsün intensivliyini 2 dəfə, yerkökündə isə 1,3 dəfə artırır. 

Yetişmə (dəymə) prosesi taxıl, tərəvəz, meyvələr üçün xarakterikdir. Bu zaman taxılda şəkərin nişastaya, meyvə və tərəvəzdə isə nişastanın şəkərə çevrilməsi baş verir. Yetişmənin ilk mərhələlərində meyvə və tərəvəzin dad keyfiyyətləri yaxşılaşır. Sonrakı mərhələlər isə məhsulun keyfiyyətinə əks təsir göstərir, belə ki, məhsulun hüceyrələri öz aralarında əlaqəni itirir və bir – birindən rahat ayrılır. Nəticədə məhsul parçalanır. Meyvə və tərəvəzin saxlanma müddətini uzatmaq üçün onların yetişməsi prosesini ləngidirlər. Bəzi məhsulları tam yetişməmiş yığır və yetişmənin intensivliyini ləngidən aşağı temperaturlarda saxlanmanı təmin edirlər.

 Yığılma momentindən başlayaraq meyvə və tərəvəz fasiləsiz olaraq öz kütləsini itirir. Bu hadisə təbii itkidir. Bu halda təbii itki tənəffüs zamanı sərf edilən üzvi maddələrin itirilməsi və meyvə və tərəvəzdə 70 % - dən 90 % - ə qədər olan suyun buxarlanması nəticəsində yaranır. Nəmliyin buxarlanması meyvə və tərəvəzin təzə – tərliyinin itirilməsinə və onların əzilib bürüşməsinə, nəticədə həm məhsulun xarici görünüşünün, həm də dadının itirilməsinə gətirib çıxarır. Nəmliyin buxarlanmasının intensivliyi ətraf havanın temperaturu və nəmliyindən asılıdır. Havanın temperaturunun artması və nəmliyinin azalması ilə buxarlanma prosesi artır. Meyvə və tərəvəzin zədəli (əzik, cızıq, kəsik) olanları nəmliyi daha rahat və böyük miqdarda itirirlər. Məsələn, eyni şəraitdə saxlanın kartofun zədələnmişləri saflarına nisbətən nəmi 4 dəfə çox itirirlər. 

Meyvə və tərəvəzdə tərləmə, iki – isti və soyuq - hava kütləsinin görüşməsi zamanı baş verir. Tərləmə nəticəsində nəm halına düşmüş meyvə və tərəvəz cücərir, göyərir və quru halda olanlara nisbətən daha tez xarab olur. 
Cücərmə (göyərmə)  tərəvəz və taxıl bitkilərində baş verir. Bu proses intensiv tənəffüslə müşaiət olunur. 

Qıcqırma mikroorqanizmlərin fəaliyyəti nəticəsində karbohidratların parçalanması prosesidir. Aşağıdakı qıcqırma növləri ayırd edilir: spirtə, süd turşusuna, yağ turşusuna və sirkə turşusuna qıcqırma. Spirtə qıcqırmada şəkərin parçalanması nəticəsində spirt və karbon qazı, süd turşusuna qıcqırmada – süd turşusu, yağ turşusuna qıcqırmada yağ turşusu  əmələ gəlir. Sirkə turşusuna qıcqırmada spirt sirkə turşusuna çevrilir. 

Çürümə (iylənmə, qoxuma) eyni adlı bakteriyaların təsiri nəticəsində zülal maddəsinin parçalanması prosesidir.

Kiflənmə zamanı ərzaq yüklərinin üzərində ağ selikli qat (ərp) yaranır və bu qat getdikcə sarı, çəhrayı və nəhayət, qara rəng alır. Kifin təsiri altında yığların və karbohidratların parçalanması baş verir və bəzi hallarda zəhərli maddələr yaranır. 

1.4. Yüklərin keyfiyyət və miqdarının
təyini metodları 

Nəqletmə zamanı yüklər daimi olaraq müxtəlif xoşagəlməz amillərin təsirinə məruz qalırlar. Buna görə də yüklərin keyfiyyətinə və onların vəziyyətinin daşıma sənədlərində göstərilən parametrlərə uyğun gəlməsinə daimi nəzarət edilməlidir. 

Yükün keyfiyyəti dedikdə onun təyinatı üzrə istifadə  olun​ma​sına yararlılıq dərəcəsini müəyyən edən xassələrinin məcmusu başa düşülür. Materialların keyfiyyət göstəriciləri müxtəlif stan​dart​lar və texniki şərtlərlə müəyyən edilir.

Yüklərin xassələrinin tədqiqi və keyfiyyətinin müəyyən olunması üçün geniş tətbiq tapmış üç metod: orqanoleptik, labo​ra​tor və natural - mövcuddur. 

Orqanoleptik (sensor qiymətləndirmə) metod – yükün keyfiyyət göstəricilərinin insanın hiss orqanlarının: görmə, iybilmə, eşitmə və lamisə vasitəsilə müəyyən olunması metodudur. Bu metod ən çox ərzaq və digər tez xarab olan yüklərin keyfiyyətinin müəyyən olunması zamanı tətbiq edilir. Yükün (və ya yükün nümunəsinin) tədqiqi zamanı onun xarici görünüşünü, formasını, rəngini, parlaqlığını, şəffaflığını, bərkliyini, qranulometrik tərkibini, elastikliyini, kiflənmənin olub – olmamasını, iyini və digər xassələrini müəyyən edirlər. Bu meto​dun üstün cəhəti onun geniş tətbiq imkanı, sadəliyi və tez yerinə yetirilməsi, əlavə xərc tələb etməməsidir. Lakin  orqanoleptik metod keyfiyyət metodu olduğundan böyük çatışmamazlığa da malikdir. Bu çatışmamazlıq onun subyektiv olması və xassələrin kəmiyyətcə qiymətləndirilməsinin çətinliyidir. Praktikada çox vaxt baxılan metod tətbiq olunması mümkün olan yeganə metod olur. Keyfiyyət göstəricilərinin kəmiyyətcə qiymətləndirilməsi üçün əksər hallarda şərti bal sistemindən və ya ekspert  qiymətləndirilməsi metodundan istifadə  edirlər. Belə halda keyfiyyətin kəmiyyət göstəriciləri ekspert qrupları tərəfindən müəyyən edilir. 

Orqanoleptik metodun tətbiqi üçün optimal müşahidə şərtlərinin olması: gündüz işıqlandırılması, məhsulun müəyyən temperatura malik olması, məhsulun hər növündən nümunə və. s. tələb olunur.

Laborator (ölçmə) metod  - yüklərdən götürülmüş nümunələrin keyfiyyət və xassələrinin xüsusi laboratoriyalarda cihazlar, aparatlar və kimyəvi reaktivlərin köməyi ilə müəyyən olunması metodudur. Laborator tədqiqatlar müxtəlif analiz metodlarının: fiziki, mexaniki, optik, kimyəvi, bioloji, rentgenoskopik və s. köməyi ilə həyata keçirilir. Analiz üçün götürülmüş nümunəni yükün xassəsini qoruyan xüsusi qaba qablaşdırır və üzərində yükün və yük göndərənin adı, yük partiyasının nömrəsi və ölçüsü, yükün növü, nümunənin götürülməsi üzrə dövlət standartı, nümunənin götürüldüyü tarix göstərilən yarlıqla təchiz edirlər.

Nəqliyyatda laborator analizə ehtiyac, adətən süzülən, qalaq, tökülən, tez xarab olan yüklərin daşınması zamanı yaranır. Laborator tədqiqatların göstəriciləri yükə verilən sertifikatlar şəklində nəqliyyat işçilərinə təqdim olunur. Adətən, nəqliyyat işçiləri belə analizlərin aparılması ilə məşğul olmurlar. Bu metodun ən böyük çatışmayan cəhəti yükün hissəsinin nümunə şəklində istifadə  edilməsidir və bu həmişə mümkün və məqsədəuyğun olmur.

Natural  metod istismar zamanı lazım olan göstəriciləri istehsalat şəraitində sadə vasitələrin: ruletka, tərəzi, bucaqölçən, 

